
Pretsch Fr. 1.60 14. annada, numer 176 GA 7007 Cuira Venderdi, ils 10 da settember 2010

Chaschiel da muntogna
dal Grischun
Era la regenza ed il cussegl grond ve-
gnan a stuvair sa fatschentar cun las
marcas da chaschiel grischun. 9

Lavurà e barhà
per la natira
David Deplazes ha runcà cun agid
d’ina classa reala da Gossau ina pra-
da sut l’Alp Naustgel. 9

Ils tschains sa
sbassan
L’avust è stà marcà d’in
ulteriur ferm regress
dals tschains tar las obli-
gaziuns dal stadi. Cha-
schunà quella tendenza
negativa han las nau-
schas datas economicas
e speculaziuns davart la
cumpra d’emprests dal
stadi entras l’institut
d’emissiun american.

Las numerusas nauschas datas da
l’economia han sveglià las temas
d’ina segunda recessiun e da ten-
denzas deflaziunaras. Ultra da
quai è ida la currella che l’institut
d’emissiun american pudess aug-
mentar massivamain la cumpra
d’emprests dal stadi, quai che
auzass lur curs e sbassass en con-
sequenza ils tschains.

Cumbain ch’ils indicaturs ameri-
cans èn sa sbassads, na signalise-
schan els tuttavia betg ina recessi-
un cumparegliabla sco l’enviern
2008/2009. Las pli novas datas in-
ditgeschan vinavant in restabili-
ment moderà da l’economia
mundiala. Era l’inflaziun dastgass
s’augmentar levamain en vista da
l’utilisaziun da las capacitads
creschenta. En consequenza dast-
gassan las renditas per obligaziuns
dal stadi puspè crescher en il
decurs dals proxims dudesch mais.

Voss cussegliader d'investiziun da
labancaRaiffeisenAs infurmescha
gugent persunalmain.

www.raiffeisen.ch

Grischun cun retard?
Augment da concurs da firmas en Svizra

DA FLURIN ANDRY / ANR

■ L’avust han 436 firmas sviz-
ras fatg concurs, quai è quest
onn baingea il mais cun ils pli
paucs concurs da firmas, ma
tuttina èsi 11 pertschient dapli
che dal 2009. En il district Ples-
sur constatan ins plitost con-
curs da persunas privatas. Sco
quai che l’uniun da crediturs
Creditreform ha communitgà
ier han annunzià durant il mais
avust 436 firmas en Svizra lur
concurs. Sche quest svilup cun-
tinuescha pudessi dar dal 2010

in record da passa 6000 firmas
idas cun ils pes ensi durant in
onn. En Grischun nun existan
anc las cifras per tut il chantun.
Perquai in sguard en il district
Plessur che cumpiglia la citad da
Cuira, il Scanvetg fin e cun Aro-
sa, e Churwalden: «L’onn passà
avain nus gì 51 concurs da fir-
mas, quest onn èsi fin uss 43
concurs», infurmescha Hans-
peter Baldauf, il vicemanader da
l’uffizi cun biros a Cuira, «en
cumparegliaziun cun ils ultims
onns è quai baingea in pitschen
augment, ma be minim.» Quai

che s’ha augmentà en il district
Plessur èn concurs da persunas
privatas e iertas refusadas. Ins
constatescha qua sco che Bal-
dauf menziuna era dapliras li-
quidaziuns da firmas che nun èn
gia dapi in temp na pli activas.
«Auter che en chantuns e regiuns
da la Bassa è il dumber da con-
curs da firmas restà tar nus da-
mai constant», remartga Hans-
peter Baldauf, «igl è dentant fitg
bain pussaivel che quell’unda da
concurs arrivia, sco che quai è
savens il cas tar nus en Grischun
pir cun retard.»

Bleras firmas svizras han fatg quest onn concurs. KEYSTONE

Critica per la concurrenza
■ (anr/gv) Alla radunonza da de-
legai dils liberaldemocrats la
mesjamna sera a Glion ha il pre-
sident Michael Pfäffli tratg ina
bilanza en luna da victur. El ha
denton era avertiu ils commem-
bers da sia partida d’acceptar il vo-
tum dil pievel allas elecziuns dil
zercladur vargau sco segn da con-
fidonza per ina politica constructi-
va. Quella sfida seigi da surpren-
der cun responsabladad e sensibi-
litad. Il president dalla partida
victura ha criticau las partidas po-
larisontas. Ellas blocheschien so-
luziuns raschuneivlas. Quei seigi
forsa bien en vesta allas elecziuns,
denton schliet pil stadi. Ils delegai
han decidiu unanimamein la pa-
rola «gie» tier la revisiun dalla se-
girada da disoccupaziun en vota-
ziun ils 26 da settember.

Pia Candinas ei nova commembra dalla giunta dalla pld grischuna. Michael Pfäffli ei dapi dus onns president
dalla partida. FOTO G. VENZIN9 771424 749004

Ün zich 114
in Engiadina

■ (anr/mfo) L’exercizi «Chala-
vaina» cha’l battagliun d’infan-
taria da muntogna 77 ha pas-
santà quist’eivna in Engiadina
e Val Müstair ha fat renascher
algordanzas. «Quai eir grazcha
al fat cha’l battagliun ha in
quist’occasiun survgni il nom
battagliun d’infantaria da mun-
togna 114. L’exercizi Chalavaina
es gnü realisà quist on per la se-
guonda vouta. Bod 800 sudats
sun rivats in Val per exercitar il

cas d’urgenza. Ils indigens han
bivgnantà il battagliun cun pla-
schair. Causa cha’l battagliun in-
digen, il 114, es gnü aboli avant
ons, nu’s vezza nempe plü blers
«verds» i’ls cumüns. Grazcha
l’exercizi s’ha la situaziun però
müdada: Per ün pêr dis d’eiran ils
discuors al tavulin dominats,
sper il latin da chatscha, dal «sast
amo da nos temp a militar»?

Ils schefs dal battagliun d’infantaria da muntogna 77 as preparan per exer-
citar in Engiadina ed in Val Müstair il cas d’urgenza. FOTO: R. STÄHELIN

RECLAMA

Ediu ina preziusa
Cronica

■ (anr/gc) En claustra a Mustér
ei vegniu presentau mesjamna
sera ad in grond publicum la
Cronica dils Berthers. Ei setracta
dad ina ediziun cun notizias da
pliras persunas dalla famiglia
Berther che p. Justus Berther ha
cumpilau pil temps denter 1640
e 1736. Ediu la Cronica, che se-
catta ella claustra da Mustér, ha
igl Archiv cantunal sut l’egida da
Ursus Brunold ed Adrian Collen-
berg. Els han introduciu tier la
vernissascha en quella ovra che
relata oravontut dils conflicts per
la pussonza denter la claustra e la
vischnaunca giudiziala dalla Ca-
di. Sur dalla part musicala ella
Cronica ha il musicolog Robert
Grossmann orientau ed Adolf
Collenberg dau zacons schatgs
ord la Cronica.

Huonder duai
tschertgar il discurs

■ (sda/anr) La conferenza dals
uvestgs svizzers (CUS) spera
ch’ins chattia ina «buna schlia-
ziun» pertutgant la dumonda
d’in segund uvestg auxiliar per la
diocesa da Cuira. La CUS spe-
tga ch’uvestg Vitus Huonder e ses
critichers tschertgian il discurs.

Ils uvestgs giavischan ina
schliaziun che tegna quint als
differents interess da l’uvestgieu,
hai gì num ier en ina communi-
caziun. La CUS è sa radunada
per trais dis a Villars-sur Glâne,
nua ch’ils uvestgs èn s’occupads
tranter auter cun la situaziun en
la diocesa da Cuira.

Ils uvestgs han exprimì qui-
tads davart la pasch e l’unitad en
la Baselgia. L’intenziun da Vitus
Huonder da nominar il vicari
general Martin Grichting sco se-
gund uvestg auxiliar ha cha-
schunà per part critica massiva.

Il decan turitgais Vitus
Schmid crititgescha en in scriver
a l’agentura da pressa catolica
che Huonder saja naiv ed in-
cumpetent. Schmid pretenda
schizunt lademissiunda l’uvestg
da Cuira. Grichting polarise-
schia e n’acceptia betg las
structuras da la Baselgia statala,
vegn renfatschà al vicari general.

Flem Laax Falera
sco regiun da bike

■ (mc) La destinaziun turistica
da Flem Laax Falera vul daventar
la megliera destinaziun da bike
dall’Europa. Per contonscher
quella finamira sa ins quintar el
marketing cul sustegn dil cam-
piun mundial Nino Schurter. Pli-
navon vul la destinaziun Flem
Laax Falera plidentar cunzun fa-
miglias e sviluppar products cor-
rispundents. Cun letgs commer-
cialisai vul ins plinavon duble-
giar enteifer 10 onns las pernot-
taziuns duront la stagiun da stad.
Discutada vegn era l’incorpora-
ziun dall’organisaziun turistica
en l’Arena Alva.

